
Toʻrayev B.Sh. 

Toshkent tibbiyot akademiyasi (Toshkent, Oʻzbekiston) 

 

Muammoning dolzarbligi. Olib borilgan turli tadqiqotlar rivojlangan davlatlarda ham 

erkaklarga reproduktiv salomatligi bilan bogʻliq muammolarni hal etishga qaratilgan tibbiy yordamda 

uzilishlar borligini koʻrsatadi. Bundan tashqari bepushtlikka chalingan erkaklar ayollarga nisbatan 

ikki barobar kam tibbiy koʻrikdan oʻtishganini aniqlangan. Hozirgi kunda ayollar tibbiyotning 

birlamchi boʻgʻinida ginekolog maslahatini olishlari mumkin, erkaklarga esa reproduktiv muammolar 

bilan murojaat qilishi mumkin boʻlgan tibbiyot xodimlari yetishmaydi.  

Tadqiqotning maqsadi birlamchi tibbiy sanitariya yordami muassasalarida erkaklarning 

reproduktiv salomatligini saqlashga qaratilgan faoliyatini va ular boʻyicha bemorlarning fikrini 

oʻrganish.  

Tadqiqot materiallari va usullari. Tadqiqotni olib borishda 300 nafar sogʻlom va 300 nafar 

farzand koʻrish bilan muammolari boʻlgan erkaklarda soʻrovnoma usulida birlamchi tibbiy sanitariya 

yordami muassasalarida bepushtlik boʻyicha murojaatlari oʻrganildi. Shuningdek birlamchi tibb iy 

sanitariya yordami muassasalarining erkaklar bepushtligiga qaratilgan faoliyati oʻrganildi va tahlil 

qilindi.  

Olingan natijalar va ularning muhokamasi. Bugungi kunda tibbiy yordam sifati haqida 

gapirganda mijozlarning subyektiv baholariga katta eʼtibor qaratilmoqda. Erkaklarning bepushtlik 

masalasida birlamchi tibbiyot muassasasiga murojaat qilmasligining sabablari oʻrganilganda ularning 

aksariyati (87,7±1,9%) erkaklar bepushtligi bilan shugʻullanuvchi shifokorlarning va zarur tibbiy 

asbob-uskunalarning yetishmasligi hamda tekshiruvlarni olib borish uchun BTSYO muassasalari 

tuman markaziga yoki xususiy shifoxonalarga yuborishlarini bildirishgan boʻlsa, qolgan 12,3% 

respondentlar hududiy tibbiyot muassasalarida uni taniydiganlar, qolaversa ularning aksariyat qismi 

ayollar boʻlganligi sababli uyalganligi sababli murojaat qilmaganliklarini maʼlum qilishgan. 

Oʻzbekiston Respublikasi Sogʻliqni saqlash vazirligining davolash standartlariga muvofiq erkaklar 

bepushtligining tashxislar va davolash standarti boʻyicha gospitalgacha boʻlgan davrda 

urolog/androlog maslahatini olishi, yorgʻoq tomirlari doplerografiyasi, qonning biokimyoviy 

tahlilini, shuningdek jinsiy va boshqa gormonlar tekshiruvi, siydik va shahvat tahlillarini oʻtkazish 

talab qilinadi. Birlamchi tibbiy sanitariya yordami muassasalarida esa erkaklar bepushtligi tashhisini 

qoʻyish uchun eng zarur boʻlgan tekshiruvlar yorgʻoq tomirlari doplerografiyasi va shahvat tahlilini 

oʻtkazish imkoniyati mavjud emas. “Urolog (androlog) yordamini olishda muammolarga  duch 

kelganmisiz?” degan savolga esa hodisa guruhidagi respondentlarning 24,3±2,5% yoʻq deb javob 

bergan boʻlsa, qolgan 75,7±2,5% ha deb javob berishgan. Bu koʻrsatkich nazorat guruhida mos 

ravishda 46,7±2,9% va 53,3±2,3% tashkil etadi. Nazorat guruhida yoʻq deb javob berganlar hodisa 

guruhiga qaraganda deyarli 2 barobarga kam, lekin buni ularning urologiya/andrologiya xizmatini 

olishda muammolarga duch kelmasligi emas, balki ular hodisa guruhiga qaraganda urolog/androlog 

xizmatiga kamroq murojaat qilganligi bilan ham izohlash mumkin.  

Xulosa. Hozirgi kunda OP va OSHPlarda mavjud urologiya xizmatida erkaklar bepushtligini 

tashxislash va davolash ishlarini olib borish koʻzda tutilmagan. Shuning uchun reproduktiv 

salomatlikni saqlash borasida oʻgʻil bolalar va oʻsmirlar, shuningdek farzand koʻrishda muammolari 

boʻlgan erkaklar aniq BTSYOga manzilli va maqsadli murojaat qilishdan manfaatdor emas. Bu esa 

erkaklar bepushtligini oldini olishga qaratilgan chora-tadbirlarni sifatli va samarali olib borishga 

salbiy taʼsir koʻrsatadi. 

